
Arjunakritam Shri Krishna Stotram

అర్జునకృతమ్  శ్రీకృష్ణస్తోత్రమ్  

పులస్త్య ఉవాచ -

ఏవముక్తోఽర్జునః  సమ్యక్ ప్రణిపత్య  జనార్దనమ్  ।
తుష్టావ  వాగ్భిరిష్టాభిరుద్భూతపులకస్తతః  ॥ ౧౯॥
అర్జున  ఉవాచ -

నమోఽస్తు తే చక్రధరోగ్రరూప   నమోఽస్తు తే శార్ఙ్గధరారుణాక్ష  ।
నమోఽస్తు తేఽభ్యుద్యతఖడ్గ రౌద్ర నమోఽస్తు విభ్రాన్తగదాన్తకారిన్   ॥౨౦॥
భయేన సన్నోఽస్మి సవేపథేన నాఙ్గాని  మే దేవ వశం ప్రయాన్తి  ।
వాచః సముచ్చారయతః స్ఖలన్తి   కేశా హృషీకేశ సముచ్ఛ్వసన్తి ॥౨౧॥
కాలో భవాన్కాలకరాలకర్మా యేనైతదేవం  క్షయమక్షయాత్మన్ ।
క్షత్రం  సముద్భూతరుషా సమస్తం నీతం భువో భారవిరేచనాయ ॥౨౨॥
ప్రసీద  కర్తర్జయ  లోకనాథ ప్రసీద  సర్వస్య చ పాలనాయ ।
స్థితౌ  సమస్తస్య చ కాలరూప కృతోద్యమేశాన జయావ్యయాత్మన్ ॥౨౩॥
న మే దృగేషా తవ రూపమేతద్ద్రష్టుం   సమర్థా క్షుభితోఽస్మి చాన్తః ।
పూర్వస్వభావస్థితవిగ్రహోఽపి   సంలక్ష్యసేఽత్యన్తమసౌమ్యరూప ॥౨౪॥
స్మరామి రూపం తవ విశ్వరూపం యద్దర్శితం  పూర్వమభూన్మమైవ  ।
యస్మిన్మయా విశ్వమశేషమాసీద్దృష్టం   సయక్షోరగదేవదైత్యమ్  ॥౨౫॥
సా మే స్మృతిర్దర్శనభాషణాది  ప్రకుర్వతో  నాథ గతా ప్రణాశమ్  ।
కాలోఽహమస్మీత్యుదితే త్వయా తు సమాగతేయం పునరప్యనన్త ॥౨౬॥
కర్తా భవాన్కారణమప్యశేషం కార్యం చ నిష్కారణ కర్తృరూప ।
ఆదౌ స్థితౌ  సంహరణే చ దేవ విశ్వస్య విశ్వం స్వయమేవ చ త్వమ్ ॥౨౭॥
బ్రహ్మా  భవాన్విశ్వసృగాదికాలే విశ్వస్య రూపోఽసి తథా విసృష్టౌ ।
విష్ణుః  స్థితౌ  పాలనబద్ధకక్షో  రుద్రో భవాన్సంహరణే ప్రజానామ్  ॥౨౮॥
ఏభిస్త్రిభిర్నాథ  విభూతిభేదైర్యశ్చిన్త్యతే  కారణమాత్మనోఽపి ।

వేదాన్తవేదోదితమస్తి విష్ణోః  పదం ధ్రువం  తత్పరమం త్వమేవ ॥౨౯॥
యన్నిర్గుణం  సర్వవికల్పహీనమనన్తమస్థూలమరూపగన్ధమ్   ।
పరం పదం వేదవిదో వదన్తి త్వమేవ తచ్ఛబ్దరసాదిహీనమ్  ॥ ౩౦॥
యథా హిమూలే విటపీ మహాద్రుమః  ప్రతిష్టితస్కన్ధవరోగ్రశాఖః     ।
తథా సమస్తామరమర్త్యతిర్యగ్వ్యోమాదిశబ్దాదిమయం  త్వయీదమ్ ॥ ౩౧॥
ముఞ్చామియావత్పరమాయుధాని వైరిష్వనన్తాహవదుర్మదేషు  ।
దృష్ట్వా  హి తావత్సహసా పతన్తో నూనం తవైవాచ్యుత  స ప్రభావః  ॥ ౩౨॥
హతా హతాస్తే భవతో దృశైవ  మయా పునః కేశవ శస్త్రపూగైః   ।
కాః కర్ణభీష్మప్రముఖాన్విజేతుం   యుష్మత్ప్రసాదేన వినా సమర్థః  ॥ ౩౩॥
త్రిశూలపాణిర్మమ  యః పురస్తాన్నిషూదయన్వైరిబలం  జగామ ।
జ్ఞాతం  మయా సామ్ప్రతమేతదీశ తవ ప్రసాదస్య  హి సా విభూతిః ॥ ౩౪॥
యమేన్ద్రవిత్తేశజలేశవహ్నిసూర్యాత్మకో  యశ్చ మమాస్త్రపూగః  ।
నాశాయ నాభూత్పతితోఽపి కాయే త్వత్సన్నిధానస్య హి సోఽనుభావః ॥ ౩౫॥
బాల్యే భవాన్యాని చకార దేవ కర్మాణ్యసహ్యాని సురాసురాణామ్ ।
తైరేవ  జానీమ న యత్పరం త్వాం దోషః స నిర్దోషమనుష్యతాయాః  ॥ ౩౬॥
తాలోచ్ఛ్రితాగ్రం  గురుభారసారమాయామవిస్తారవదద్య జాతః ।
పాదాగ్రవిక్షేపవిభిన్నభాణ్డం   చిక్షేప కోఽన్యః శకటం యథా త్వమ్ ॥ ౩౭॥
అన్యేన కేనాచ్యుత పూతనాయాః ప్రాణైః   సమం పీతమసృగ్విమిశ్రమ్  ।
త్వయాయథా స్తన్యమతీవ బాల్యే గోష్ఠే చ భగ్నౌ యమలార్జునౌ  తౌ ॥ ౩౮॥
విషానలోష్ణామ్బునిపాతభీమమాస్ఫోట్య  కో వా భువి మానుషోఽన్యః ।
ననర్త పాదాబ్జనిపీడితస్య  ఫణం సమారుహ్య చ కాలియస్య ॥ ౩౯॥
సురేశసన్దేశవిరోధవత్సు  వర్షత్సు  మేఘేషు గవాన్నిమిత్తమ్ ।
దినాని సప్తాస్తి  చ కస్య శక్తిర్గోవర్ధనం    ధారయితుం కరేణ ॥ ౪౦॥
ప్రలమ్బచాణూరముఖాన్నిహత్య  కంసాసురం యస్య బిభేతి శక్రః  ।
తమష్టవర్షో  నిజఘాన కోఽన్యో నిరాయోధో నాథ మనుష్యజన్మా ॥ ౪౧॥
బాణార్థమభ్యుద్యతముగ్రశూలం   నిర్జిత్య  సఙ్ఖ్యే  త్రిపురారిమేకః  ।
సకార్త్తికేయజ్వరమస్త్రబాహుం  కరోతి కో బాణమనచ్యుతోఽన్యః ॥ ౪౨॥

కః పారిజాతం సురసున్దరీణాం  సదోపభోగ్యం విజితేన్ద్రసైన్యః   ।
స్వర్గాన్మహీముచ్ఛ్రితవీర్యధైర్యః   సమానయామాస యథా ప్రభో  త్వమ్ ॥ ౪౩॥
హత్వా హయగ్రీవముదారవీర్యం  నిశుమ్భశుమ్భౌ నరకం చ కోఽన్యః ।
జగ్రాహ  కన్యాపురమాత్మనోఽర్థం  ప్రాగ్జ్యోతిషాఖ్యే   నగరే మహాత్మన్ ॥ ౪౪॥
స్థితౌ  స్థితస్త్వం   పరిపాసి విశ్వం తైస్తైరుపాయైరవినీతభీతైః     ।
మైత్రీ  న యేషాం వినయాయ తాంస్తాన్సర్వాన్భవాన్సంహరతేఽవ్యయాత్మన్ ॥ ౪౫॥
హితాయ తేషాం కపిలాదిరూపిణా త్వయానుశస్తా బహవోఽనుజీవాః ।
యేషాం న మైత్రీ  హృది తే న నేయా విశ్వోపకారీ వధ ఏవ తేషామ్ ॥ ౪౬॥
ఇత్థం  భవాన్దుష్టవధేన   నూనం విశ్వోపకారాయ విభో ప్రవృత్తః   ।
స్థితౌ  స్థితం  పాలనమేవ విష్ణుః  కరోతి హన్త్యన్తగతోఽన్తరుద్రః   ॥ ౪౭॥
ఏతాని చాన్యాని చ దుష్కరాణి దృష్టాని  కర్మాణి తథాపి సత్యమ్ ।
మన్యామహే త్వాం జగతః ప్రసూతిం  కిం కుర్మ మాయా తవ మోహనీయమ్ ॥ ౪౮॥
త్వం సర్వమేతత్త్వయి సర్వమేతత్త్వత్తస్తథైతత్తవ     చైతదీశ  ।
ఏతత్స్వరూపం తవ సర్వభూతం విభూతిభేదైర్బహుభిః  స్థితస్య  ॥ ౪౯॥
ప్రసీద  కృష్ణాచ్యుత  వాసుదేవ జనార్దనానన్త  నృసింహ విష్ణో ।
మనుష్యసామాన్యధియాయదీశ దృష్టో మయా తత్క్షమస్వాదిదేవ  ॥ ౫౦॥
న వేద్మి సద్భావమహం తవాద్య సద్భావభూతస్య చరాచరస్య ।
యోవై భవాన్కోఽపి నతోఽస్మి తస్మై  మనుష్యరూపాయ చతుర్భుజాయ ॥ ౫౧॥
దేవదేవ జగన్నాథ సర్వపాపహరో భవ ।
హేతుమాత్రస్త్వహం   తత్ర త్వయైతదుపసంహృతమ్  ॥ ౫౨॥
ప్రసీదేశ  హృషీకేశ అక్షౌహిణ్యా దశాష్ట చ ।
త్వయా గ్రస్తా  భువో భూత్యై  హేతుభూతా హి మద్విధాః ॥ ౫౩॥
వయమన్యే చ గోవిన్ద నరాః క్రీడనకాస్తవ  ।
మద్విధైః  కరణైర్దేవ   కరోషి స్థితిపాలనమ్  ॥ ౫౪॥
యదత్ర సదసద్వాపి కిఞ్చిదుచ్చారితం మయా ।
భక్తిమానితి తత్సర్వం క్షన్తవ్యం మమ కేశవ ॥ ౫౫॥
ఇతి విష్ణుధర్మేషు  పఞ్చత్రింశోఽధ్యాయాన్తర్గతం   అర్జునప్రోక్తం  

శ్రీకృష్ణస్తోత్రం    సమ్పూర్ణమ్  ।

